
NORGGA GIRKU - DEN NORSKE KIRKE

Sámi girkoráđđi

Sáme girkkoráde  

Saemien gærhkoeraerie

Samisk kirkeråd

Referáhtta fáddačoahkkimis Deanus čakčamánu 1. beaivvi Sámi girkoráđi čoahkkima oktavuođas
Sámi girkoráđis lea vierrun doallat rabas fáddačoahkkimiid ráđđečoahkkimiid oktavuođas. Deanus ledje báikkálaš searvegoddi ja searvegotteráđđi buorit doarjagat. Sii válljeje sihke fáttáid ja olbmuid geat dolle sáhkavuoruid. Dat lei buorre ja oallut báikkálaš olbmot oassálasteje. 

Fáddačoahkkimis ledje guokte oasi: 

· 1.oassi: Ipmilbálvalusa ođasmahttin 

· 2.oassi: Searvegotteráđđi ja guovttegielalašvuohta

Ráđi jođiheddji Oddvar Andersen ovdanbuvttii Sámi girkoráđi lahtuid ja bargiid. 

1.OASSI: IPMILBÁVALUSA OÐASMAHTTIN:

Deanu suohkanbáhppa Tore Johnsen doalai sáhkavuoru ipmilbálvalusa ođasmahttima birra. Son álggahii dainna muitalettiin ahte searvegotteráđđi lei álggos earret eará jearran alddis ahte livččii go sadji molssaeakto ipmilbálvalusvugiide, giela mávssolašvuođas ipmilbálvalusas, sámi sálbmalávlun ja girkodáidda. 

Historihkka:

Deanus leat 3-4 sámi ipmilbálvalusa jagis ja dain adnojuvvo 1977` liturgiija. 

Buolbmágis dollojuvvo ipmilbálvalus sámegillii ja doppe geavahuvvo 1920-liturgiija, ja sierra girkodulka mii lea oktasaš Unjárggain. Unjárggas lea juohke nubbi ipmilbálvalus sámegillii. 

Sámi geahččalanliturgiija 1999:s lea dađistaga ožžon saji Buolbmágis, muhto daddjo ahte nuohtat leat váddásat oahppat. Buolbmágis joatkit mii geavahit 1999` geahččalanliturgiija juohke nuppi ipmilbálvalusas. Oaidnit gáržžideami das go 1999-liturgiija dušše lea ovtta gillii, sámegillii. Dovdo olggušteaddjin go gihppagis lea dušše sámegielteaksta. Unjárggas áigut molsut 1920-liturgiija 1999` liturgiijain, muhto de dárbbašit guovttegielat gihppaga. Báikkálaš searvegottit eai sáhte badjelasaset váldit ráhkadit guovttegielat gihppaga. 

Guovttegielalašvuohta beaivválaš dilis:

Lea buorre go sámegiella nannejuvvo, go dat lea rašit dilis. Dárogielagat ja suomagielagat dovdet iežaset olggobealde go lea sámi ipmilbálvalus. Movt sáhtášeimmet álkis vugiin vuhtiiváldit dárogielagiid  čuozakeahttá sámegielagiidda? Mii čoavdit dan nu ahte atnit guokte giela guovddáš osiin, nugo Áhčemiinnas ja oskudovddastusas. 

Nubbe jearaldat lea ahte mii dahká ipmilbálvalusa sámi ipmilbálvalussan? Mii leat hárjánan jurddašit ahte dat sámi lea sámegiella. Mii diehtit ahte Mátta-Várjjagis earuhit guovttelágán ipmilbálvalusvuogis: 

1) dárogiel ipmilbálvalusat main vuolggasadji lea sámi fáttáin

2) sámegiel ipmilbálvalusat main vuolggasadji lea sámi fáttáin

3) guovttegielat ipmilbálvalusat gos deattuhit iešguđetlágán fáttáid 

Molssaeakto ipmilbálvalusvuogit:

Lea vejolaš doallat molssaeakto ipmilbálvalusaid, ja leahket rabas atnit sámi vugiid. Okta dakkár ovdamearka lei mis Sámi girkobeivviid oktavuođas Johkamohkis geassemánus 2004:s. Mis lei ipmilbálvalus lávus gos árran ja boaššu doibme áltársadjin. Dat ii mearkkaš ahte ferte jurddašit juogo dahje. Sáhttit jurddašit ahte a) sotnabeaivvi allameassus lea árbevirolaš ipmilbálvalusvuohki, ja b) molssaeakto vuogit eará sajiin. 

Tore Johnsen hálidii dárkkuhit ahte dás ii leat sáhka gáidamis das mii ipmilbálvalus lea, namalassii rohkadallan ja Ipmila sáni sárdnidit. Giella ja kultuvra lea álo mielde ipmilbálvalusas, loahpahii suohkanbáhppa. 

Váldosisdoallu čoahkkima ságastallamis:

Ipmilbálvalusa ođastahttinbarggus sáhtášii okta vuohki leat gártet maid olbmot hálidit min searvegottis. Okta ovdamearka lea juohkit “Mu girkogirjji” goappešat gillii buot 4-jahká-saččaide, ja dainna lágiin fátmmastit buohkaid. Ii buohkain Deanus leat sámegiella nu nanus. 

Deanu álbmogis lea iešguđetlágan čohkkehus, dáppe orrot sihke sápmelaččat, dáččat, suopmelaččat ja ruoššat. Searvegottis ja girkus lea hástalus bisuhit sámivuođa. Giella lea dáppe hearki. Min mihttu lea oažžut eanebuid boahtit girkui. Ráfibarggut ja barggut veahkehit olbmuid geain ii leat nu buorre dilli, soaittáše uksarahppin oažžut mánáid ja nuoraid mielde.

Dovddahuvvui ahte giella lea dehálaš oassi jus galgá iežas ipmilbálvalusain identifiseret. Ja ahte sámegielat báhppa mearkkaša ollu sámegielagiidda. Árvaluvvui maid doallat ipmilbálvalusa sámegillii doppe gos sámegielagat leat eanetlogus. 

Liturgiijaid ektui daddjui ahte livččii dárbu daid oažžut guovtti gillii, danin go ođđa báhpat eai máhte sámegiela. 1999` liturgiija lea dušše sámegillii. Dasalassin  váilot sámi liturgiijat gástii, hávdádeapmái ja konfirmašuvdnii. Sámi girkoráđđái lea hástalussan oažžut liturgiijabarggu ollisin. Lea go sivvan dasa go ipmilbálvalusain unnot olbmot ahte mánát ja nuorat leat váldán badjelasaset daid heajos guottuid ovddit buolvvain? Ii soaitte liturgiijas ii leat nu stuora mearkkašupmi, muhto baicce bargat oažžut nuoraid searvat searvegotteráđiide. 

Seammaládje namuhuvvui maiddái ahte sálbmagirjebargu lea ádjánan guhká, ja ahte dat ferte dál vuoruhuvvot.  

Muhtumat namuhedje maiddái Sámi girkobeivviid geassemánus 2004 ovdamearkan movt  sámivuođa sáhttá geavahit váldit mielde ipmilbálvalussii, earret eará sámi ivnniid, ja nu movt ipmilbálvalus čađahuvvui dan stuora lávus Johkamohkis. Muhto dárkkuhuvvui ahte Ipmila

sátni lea deháleamos. Earát fas dadje ahte Ipmil ii rievddat. Olbmot bohtet ipmilbálvalussii gullat Ipmila sáni, eai ge olbmodaguid geahččat.

Viidáset ságastallojuvvui ipmilbálvalusa ođastahttimis Deanus dan birra ahte gos lea liturgiija  vuolgán. Ipmilbálvalus boahtá duiskkas, ja sajáiduvai ođastusáiggis. Ipmilbálvalus lea huksejuvvon lutheralaš liturgiija ala, mii boahtá juvddálaččain. Muhto giella lea dárogiella Norggas, ja dánskagiella Dánmárkkus. Ulbmil liturgiijain lea máidnut Ipmila nama; rohkadallat, searvevuođas guldalit Ipmila sáni. Ipmilbálvalusa ođasmahttima ferte atnit oskooahpahussan. Olbmot gaskal 0 – 18 jagi galget oažžut oahpu kristtalaš oskkus. Searvegotteráđit galget vuoruhit bargguset oskooahpahusa ovddidit. Olbmot bohtet girkui oskku ja Bassi Vuoiŋŋa duoji dihte. Kristtalaččat sáhtáše organiseret ovddasrohkosa ja čoahkkanit rohkadallat.

Čujuhuvvui ahte ipmilbálvalusbargu ferte fátmmastit nuoraid.  Ovdal lei sadji nuoraidbargguide searvegottiid olis, ja ovdamearkan namuhuvvui  rádjeovttasbargu gaskal Buolbmága ja Ohcejoga. Danin lei ávžžuhus bargagoahtit nuoraidbargguiguin searvegottis. 

Čoahkkáigeassu fáddačoahkkima vuosttaš oasis:

Sámi girkoráđi ovddasteaddjit muitale Girkoráđi álggahan barggu ođasmahttit ipmilbálvalusa.  Sámi giroráđđi lea bargan prošeavttain gos kristtalaš nuorat leat ságastallan fáttás osku – identitehta. Sámi giroráđi ávžžuhus searvegoddái lei ahte searvegotteráđđi ieš álggaha barggu vai dárbu boahtá oidnosii ja oažžut eanet nuoraid mielde. 

Fáddačoahkkimis  bođii njuolggo ávžžuhus Sámi girkoráđđái bargat dan badjelii ahte addit báhpaide kurssa sámi kultuvraipmárdusas, lassin giellakursii. Dasto lei ahte  dárbbašit liturgiijaid guovtti gillii. Ja ahte lágiduvvo nu ahte searvegottit sáhttet bargat nuoraidbargguiguin. 

II. oassi  Searvegotteráđit ja guovttegielalašvuohta:
Deanu girkoverdde álggahii dán oasi muitalettiin guovttegielalašvuođa ruđaid birra. Oktasaš ráđđi ferte duođaštit dan ruhtageavaheami ja doallat prošeavtta jus galget oažžut sierra ruđaid.

Mis leat juo doarvái hástalusat dan dábálaš barggus sihke girkovisttiid ja njeallje iešguđetlágán sálbmagirjjiid geavaheami ektui. Girkuin fertejit leat 4 seatta, ja liturgiijagihppagat vai olbmot sáhttet čuovvut mielde. Lea go vejolaš oažžut njuolga dasa ruđa?  Váilot maid ruđat doalahit girkuid ortnegis. 

Čujuhuvvui maid ahte lea duppál olggosgollun doalahit guokte seatta “Mu girkogirjjiid”. Seammaládje lea gástaoahpahusas, guovttegielalašvuođa dihte. 

Muhto searvegottis leat maid bargan almmá bálkká haga, earret eará lea Sieiddá girku divoduvvon bálkkahisbargguid bokte. 

Buohtastahttin dihte, muitale Sámi girkoráđi ovddasteaddjit ahte daid nuppiin sámegielain;  julevsámegillii ja lullisámegillii, gávdnojit unnán veahkkeneavvut ipmilbálvalusatnui.  Julevsámegillii lea gitta aiddobáliide leamaš dušše okta sálbmagirji 1895:s,  Ådå Testamennta bođii golbma jagi dás ovdal, ja liturgiija ii gávdno. Lullisámegillii lea dušše Markus-evangelium ja geahččalanliturgiija.  

Sámi girkoráđđi lohpidii ovddidit daid ruhtadárbbuid mat searvegottiin leat sámegiela hálddašanguovllus bušeahttabarggustis Stuoradikki ektui. Dát čoahkkin attii buriid ákkaid maidguin sáhttit viidáseappot bargat oččodit lassi ruđaid gokčat daid goluid mat leat guovttegielat searvegottiin sámegiela hálddašanguovllus. 

Rávdná Turi Henriksen 

